Cofnodion Cyfarfod Arbennig o Gyngor Tref Porthmadog a gynhaliwyd 

ar Nos Fawrth, 10fed o Ebrill 2018, yn Ystafell Glaslyn, Y Ganolfan, Porthmadog.
Presennol: Cynghorwyr: Simon Brooks (Cadeirydd), Tommie Collins, Melfyn Edwards,  Selwyn Griffiths, Alwyn Gruffydd, Carol Hayes, Jason Humphreys, Nia Jeffreys, 
Bethan O. Rees Jones ,Gwilym Jones,  Llywelyn Rhys, Richard Williams.
Enid Jones (Cymhorthydd Gweinyddol)

O Gyngor Gwynedd:

Cynghorydd Craig ap Iago, Aelod o Gabinet y Cyngor, Catrin Thomas Uwch Reolwr y Gwasanaeth Ieuenctid, Nia Morris Rheolwr y Gwasanaeth Ieuenctid
Ymddiheuriadau: Cynghorwyr Angharad ab Iorwerth, Dafydd Lake, Keith Roberts, Gary Williams 
Croesawodd y Cadeirydd y cynrychiolwyr o Gyngor Gwynedd i’r cyfarfod a diolchodd iddynt am ddod i drafod eu cynllun i ail fodelu’r gwasanaeth ieuenctid yn y Sir.

Gofynnodd iddynt roi amlinelliad o’u cynllun ac yna byddai’n rhoi cyfle i’r cynghorwyr ofyn cwestiynau iddynt.

Rhoddodd Catrin Thomas y rhesymau am y newidiadau:-
1. Toriadau ariannol sy’n cael eu gwneud gan Gyngor Gwynedd.
2. Yn dilyn ymgynghoriad gyda phobl ifanc daeth yn amlwg eu bod hwy yn dymuno newidiadau.
3. Doedd y gwasanaeth presennol ddim yn gynaliadwy.  Roedd amryw o glybiau wedi cau am resymau gwahanol dros y cyfnod diweddar.
4. Roedd angen cyd-fynd â Pholisi Llywodraeth Cymru gyda’r gwasanaeth ieuenctid.
Y dewis oedd wedi wynebu Cyngor Gwynedd oedd un ai cau rhai clybiau neu gau'r holl glybiau  a chreu gwasanaeth newydd i ieuenctid mewn bob rhan o Wynedd yn eu lle.
Byddai’r hen fodel o gynnal 86 aelod o staff rhan amser yn cael ei ddisodli gan y model newydd lle y byddai 19 o staff llawn amser ac 20 o staff rhan amser yn gweithio mewn ardaloedd penodol ynghlwm a phob Ysgol Uwchradd yn y Sir.  Bwriad y gwasanaeth newydd oedd darparu gwasanaeth i bobl ifanc yn hytrach na darparu lle i bobl ifanc gyfarfod.  Byddai’r math o wasanaeth a ddarperid yn cael ei saernïo i ateb y galw gan y bobl ifanc eu hunain.  Enghreifftiau o’r math o wasanaeth a ddarperir - darparu hyfforddiant er ennill credydau am sgiliau; rhoi cymorth i bobl ifanc ar gyfer sicrhau eu diogelwch ar y we.  Byddai rhaglen o weithgareddau yn cael eu trefnu ar gyfer ieuenctid mewn adeiladau cymunedol.
Rhoddodd y Cadeirydd gyfle i’r cynghorwyr ofyn cwestiynau.  Isod rhestrir y cwestiynau a ofynnwyd a’r atebion a gafwyd.
Cwestiwn

Os byddai’r Cyngor tref yn penderfynu ariannu’ gwasanaeth fel y mae, beth fyddai’r gost?
Ateb

I gadw 1 Arweinydd a 2 Is-arweinydd am 30 wythnos y gost fyddai £10,955.

Cwestiwn

A oedd yna drafodaeth wedi digwydd gyda’r Ysgolion Uwchradd?

Ateb

Roedd trafodaeth wedi digwydd gyda phennaeth bob ysgol uwchradd.

Cwestiwn

Sut fyddai’r person ifanc yn cysylltu hefo’r swyddogion?
Ateb

Byddai’r ysgolion yn hwylusydd i’r gwasanaeth a byddai’r gweithiwr ieuenctid yn trafod gyda’r person ifanc ac yn cysylltu wedyn gyda chymdeithasau a gwasanaethau eraill fel bo’r angen.  Byddai gweithiwr ar gael yn yr ysgolion am un bore ac un prynhawn ym mhob ysgol uwchradd.
Cwestiwn
A oedd ymgynghoriad wedi digwydd hefo asiantaethau megis yr Heddlu a’r gwasanaeth troseddu?
Ateb

Roedd y swyddogion yn cyfarfod yn rheolaidd gyda’r sefydliadau yma ac roeddent wedi cael cyfle i roi mewnbwn i’r cynllun.

Cwestiwn

A oedd yn bosib rhedeg dau fath o wasanaeth yr hen a newydd law yn llaw?
Ateb

Byddai’r swyddogion ieuenctid yn barod i gyd-weithio gyda’r hen wasanaeth yn ddibynnol ar beth oedd yr angen.

Cwestiwn

Beth oedd yr ystadegau am Glwb Ieuenctid Porthmadog?

Ateb?

Yn 2016 roedd yna 120 i 130 o aelodau gyda chyfartaledd o 30 person yn mynychu’r sesiynau.
Cwestiwn

Beth oedd y ffigyrau am yr Hwb Ieuenctid yn y Ganolfan?

Ateb

Roedd y gwasanaeth yma i bobl rhwng 16 a24 nad oedd yn y byd addysg nac mewn gwaith, ac roedd yn cael ei dreialu mewn gwahanol ganolfannau yn cynnwys Y Ganolfan Porthmadog. Roedd yr ymateb wedi bod yn wahanol iawn mewn gwahanol leoedd.  Roeddent yn cydnabod mai isel iawn oedd yr ymateb wedi bod ym Mhorthmadog.  Roedd y gwasanaeth yma yn cael ei ariannu gan grantiau allanol.
Cwestiwn

Sut bydd llwyddiant y gwasanaeth newydd yn cael ei fonitro?

Ateb
Byddai gweithiwr llawn amser yn gysylltiedig â phob dalgylch ysgol yn cyd-lynu'r gwasanaeth.  Roedd y gwasanaeth dan arolygaeth Estyn a byddai adroddiad blynyddol yn cael ei pharatoi ar gyfer Llywodraeth Cymru.
Cwestiwn

Beth fydd yn digwydd i’r gweithgaredd ychwanegol a ddarperir yn bresennol?
Ateb

Bydd llai o arian i ddarparu gweithgaredd ychwanegol ond gellid prynu gweithgaredd gan Gyngor Gwynedd.

Cwestiwn

Faint fyddai 1 gweithgaredd am 1 noson am 30 wythnos yn costio?
Ateb

Tua £3,000.

Mae sawl ffordd y gallai’r Cyngor Tref ddarparu ar gyfer ieuenctid.  Cyfeiriwyd at Gyngor Bermo oedd wedi penderfynu talu staff i drefnu gweithgaredd ychwanegol yn y Ganolfan Hamdden yn benodol i’r ieuenctid.
Cwestiwn

Beth oedd y sefyllfa bresennol?  Beth oedd Cabinet Cyngor Gwynedd wedi ei benderfynu?
Ateb

Roedd y Cabinet wedi penderfynu bwrw ymlaen gyda’r cynllun i beidio ariannu’r clybiau ieuenctid ac i ail fodelu’r gwasanaeth fel ag yr amlinellwyd yng nghynt yn y cyfarfod.

Bydd hyn yn digwydd rhwng y presennol a diwedd Mehefin. 

Yn ystod y sesiwn mynegwyd pryder gan rhai o’r cynghorwyr fod y ddarpariaeth o leoedd cyfarfod i bobl ifanc yn dod i ben yn arbennig gan fod y newidiadau yn digwydd mor gyflym cyn i bawb gael cyfle i’w dwys ystyried. Roedd pryder hefyd y byddai’r newid yn golygu mwy o gostau eto i’r Cyngor Tref.
Ar y diwedd diolchodd y Cadeirydd i’r cynrychiolwyr o Gyngor Gwynedd am y drafodaeth a gafwyd ac eglurai na fyddai’r Cyngor yn gwneud penderfyniad nes y byddent wedi trafod y mater ymhellach.

